
Artıq məlumat verdiyimiz kimi, 

səfər çərçivəsində diplomatlar və 
beynəlxalq təşkilatların təmsilçiləri 
iyulun 9-da Füzuli Beynəlxalq 
Hava Limanının tikintisi və “Füzuli” 
yarımstansiyası ilə tanış olublar. 
Sonra Şuşaya yol alan qonaqlar 
Saatlı, Aşağı Gövhərağa və 
Yuxarı Gövhərağa məscidlərində, 
tarixi Şuşa Bəyannaməsinin 
imzalandığı ərazidə və qədim 
Mərdinli məhəlləsində olublar. 
Şəhərin mərkəzi meydanında 
Azərbaycan mədəniyyətinin 
tanınmış simaları Natəvan, Bülbül 
və Üzeyir Hacıbəylinin güllələnmiş 
heykəllərini ziyarət edib, Pənahəli 
xanın sarayının qalıqları olan 
əraziyə, Mehmandarovların 
malikanə kompleksinə, Qazançı 
kilsəsinə baxıblar. Səfər 
iştirakçılarının Şuşada son 
dayanacağı Cıdır düzü olub. 
Onlar Cıdır düzündən açılan gözəl 
mənzərəni seyr ediblər. Burada 
qonaqlar üçün çay dəsgahı təşkil 
olunub.

Xarici ölkələrin diplomatları 
işğaldan azad edilmiş 
ərazilərimizdə ermənilər 
tərəfindən törədilmiş dağıntıları, 
vandalizm aktlarını öz gözləri 
ilə görüb, Azərbaycan dövləti 
tərəfindən aparılan abadlıq-
quruculuq və təmir-bərpa işləri 
barədə ətraflı məlumatlandırılıblar.

Qeyd etməliyik ki, 
Azərbaycanda akkreditə olunmuş 
diplomatik korpus rəhbərlərinin 
və beynəlxalq təşkilatların 
nümayəndələrinin Şuşaya səfər 
etməsi həm həmin ərazilərdə 
vəziyyətin öyrənilməsi, həm də əsl 
həqiqətlərin dünya ictimaiyyətinə 

çatdırılması baxımından böyük 
əhəmiyyət daşıyır. Xarici 
diplomatlar bundan əvvəlki 
səfərləri zamanı Füzuli, Zəngilan, 
Cəbrayıl, Laçın, Qubadlı və 
Ağdamda olmuşdular. Bu dəfə 
isə onlar Şuşanı ziyarət ediblər 
və növbəti dəfə əyani şəkildə 

görüblər ki, erməni qəsbkarları 30 
illik işğal dövründə hansı vandallıq 
aktları, necə vəhşiliklər törədiblər, 
Azərbaycan xalqının maddi və 
mənəvi irsinə qarşı hansı talan və 
terror siyasətini həyata keçiriblər.

Açıq deməliyik ki, diplomatlar 
hər dəfə bu cür səfərlər zamanı, 

sözün həqiqi mənasında, 
heyrətə gəldiklərini, ermənilərin 
əsl simasını daha aydın 
gördüklərini etiraf ediblər. Onlar 
da bildiriblər ki, bu torpaqlar 
ermənilər üçün yaddır, əgər 
doğma olsaydı, bu ərazilərdə 
bu qədər vandallıq törədilə 

bilməzdi. Ermənilər 30 ildə burada 
daşı daş üstə qoymayıblar, 
hər şeyi dağıdıblar, talan 
ediblər, oğurlayıblar. Bu vəhşi 
qəbilə hətta cansız heykəlləri 
belə gülləbaran etməkdən 
çəkinməyib. Diplomatları ən 
çox heyrətləndirən, şübhəsiz 

ki, Azərbaycan xalqına aid 
məzarların dağıdılması, 
məscidlərin təhqir, muzeylərin, 
kitabxanaların talan edilməsidir.

Səfər zamanı Azərbaycan 
mediasının diqqətini cəlb edən 
məqamlardan biri Şuşaya 
səfər edən xarici diplomatlar 

arasında bəzi ölkələrin, xüsusilə 
uzun müddət ATƏT-in Minsk 
qrupunda həmsədrlik missiyasını 
həyata keçirmiş dövlətlərin 
nümayəndələrinin olmaması 
idi. Amma onlar hamıdan öndə 
olmalı, çox zaman müdafiə 
etdikləri ermənilərin məhfur 
əməllərini öz gözləri ilə görməli, 
fikirlərində haqqa, ədalətə 
doğru dönüş yaratmalı idilər. 
Amma onlar bu səfərdə iştirak 
etməyərək, ilk növbədə, öz 
nüfuzlarına zərbə vurmuş oldular.

Təbii ki, Azərbaycan 
Prezidenti, müzəffər Ali Baş 
Komandan İlham Əliyevin 
rəhbərliyi ilə ordumuzun 
qazandığı tarixi qələbə haqqında 
dünya ictimaiyyətində kifayət 
qədər məlumat var. Bəzi 
ölkələrin, xüsusən Fransanın 

Azərbaycandakı diplomatları 
bu səfərə qoşulmasalar da, 
təmsil etdikləri ölkələrdə 
insanlar Azərbaycan Ordusunun 
rəşadətindən xəbərdardırlar. 
Erməni diasporunun, onlara 
havadarlıq edən ölkələrin və 
siyasətçilərin təsiri altında 

bəzi ölkələrdə Azərbaycana 
qarşı qərəzli və təhrif olunmuş 
informasiyalar yayılsa da, artıq 
dünyada bunların dezinformasiya 
xarakteri daşıdığını bilməyən 
yoxdur. Bununla belə, Azərbaycan 
əsl həqiqəti göstərmək, 
beynəlxalq ictimaiyyəti erməni 
vəhşiliyi barədə yerindəcə 
məlumatlandırmaq məqsədilə 
ölkəmizdəki diplomatik korpusun 
və beynəlxalq təşkilatların 
nümayəndələrinin işğaldan 
azad olunmuş ərazilərə 
səfərlərini təşkil edir. Diplomatlar 
görürlər ki, bu torpaqların əsl 
sahibi olan Azərbaycan Vətən 
müharibəsindən keçən qısa 
müddət ərzində bərpa işlərinə 
başlayıb. “Ağıllı şəhər” və “ağıllı 
kənd” layihələri reallaşdırılır, 
ekoloji təmiz enerjinin əldə 
edilməsi istiqamətində geniş 
fəaliyyət göstərilir. Erməni 
vandalizminə qarşı Azərbaycanın 
bərpa işlərini uğurla həyata 
keçirdiyini görən xarici diplomatlar 
əmin olurlar ki, Qarabağın 
əsl sahibi həqiqətən də bizik, 
Azərbaycan xalqıdır.

Azərbaycan Ermənistana 
regionda yeni inteqrasiya 
imkanları təqdim edir, erməni 
xalqının gələcəyi üçün daha 
yaxşı perspektivlər vəd edir. 
3+3 formatında əməkdaşlıq 
Ermənistan da daxil olmaqla 
bütün ölkələr üçün sosial-iqtisadi 
inkişaf vəd edir.

Xarici diplomatlar 
Qarabağdakı, Şuşadakı 
dağıntıları görməkdən, həqiqətən, 
mütəəssir olduqlarını bildiriblər. 
Fələstinin Azərbaycandakı səfiri 
Nasir Əbdül Kərim deyib ki, bu 
dağıntılar böyük təəssüf doğurur. 
Onun sözlərinə görə, on illiklər 
ərzində Qarabağ torpağında 
törədilən dağıntıları görmək 
məyusedicidir: “Arzu edirəm 
ki, musiqi beşiyi olan Şuşada 

hər zaman sülh hökm sürsün. 
Azərbaycanlılar, o cümlədən 
şuşalılar daha müharibə, 
dağıntı görməsinlər. Şuşa daim 
çiçəklənsin, inkişaf etsin. Əminəm 
ki, qısa zaman ərzində Şuşanın 
infrastrukturu, tarixi və mədəni 
abidələri bərpa ediləcək, şəhərdə 
həyat öz axarına qayıdacaq”.

Mərakeş Krallığının 
ölkəmizdəki səfiri Adil Embarş 
isə Azərbaycanın işğaldan 
azad edilmiş ərazilərində 
bərpa-quruculuq işlərini sürətlə 
apardığına diqqət çəkib: 
“Azərbaycan xalqına Qarabağda 
təhlükəsiz şəraitdə yaşamağı 
arzulayıram. İşğaldan azad 
olunmuş ərazilərdə törədilən 
dağıntıların miqyasını gördük. 
Bu ərazilərin bərpası üçün 
işlərə artıq başlanılıb. Məscidlər, 
kilsələr təmir olunur. Bu, həmçinin 
Azərbaycan multikulturalizminin 
ən bariz nümunəsidir”.

Bölgədə tərəqqi üçün sülhə 
ehtiyac olduğunu vurğulayan 
diplomat Azərbaycanın ərazi 
bütövlüyünü bərpa etməsinin 
onda məmnunluq doğurduğunu 
qeyd edib.

İsrail Dövlətinin 
Azərbaycandakı səfiri Corc 
Dik ölkəsinin Azərbaycanın 
ərazi bütövlüyünü hər zaman 
dəstəklədiyini və bunun öz 

gücümüzlə bərpasından çox 
şad olduğunu bəyan edib. Səfir 
deyib ki, Şuşada olmaq onun 
üçün böyük şərəfdir: “2019-cu ilin 
sonunda Azərbaycana gələndə 
düşünməzdim ki, belə tezliklə 
Şuşada ola bilərəm. Bu gün biz 
buradayıq. Şuşada olmağıma, bu 
tarixi şəhərə səfər etməyimə görə 
çox şadam”.

Tacikistanın fövqəladə və 
səlahiyyətli səfiri Rustam Soliyev 
isə söyləyib ki, Şuşa Azərbaycan 
mədəniyyətinin beşiyidir. Bu 
şəhərdə hər şey gözəldir. Şuşanın 
təbiəti, relyefi, qədim memarlıq 
abidələri insanı valeh edir. 
Azərbaycan hökumətinin apardığı 
quruculuq işləri sayəsində 
Qarabağda yeni həyat başlayıb. 
Bu canlanma Şuşada daha çox 
hiss olunur.

Qətərin ölkəmizdəki səfiri 
Feysal ibn Abdullah Hamad əl 
Hinzab da Azərbaycanın tarixi 
və mədəniyyət paytaxtı Şuşada 
olmaqdan məmnunluğunu, 
yol boyu şahidi olduğu tikinti-
quruculuq işlərinin gedişindən 
sevindiyini bildirib. Səfir əmindir 
ki, Azərbaycan dövlətinin sürətlə 
apardığı tikinti-quruculuq işləri 
nəticəsində Qarabağ tezliklə 
cənnətə çevriləcək.

Paşa ƏMİRCANOV,  
“Xalq qəzeti”

Xarici diplomatlar erməni 
vəhşiliyinin hər üzünü gördülər 

Hazırda biz münaqişədən sonrakı inkişaf 
vəziyyətindəyik. Dağlıq Qarabağ münaqişəsi həll olu-
nub. Bununla bağlı danışıqlar aparası heç nə yoxdur. 
Noyabrın 10-da imzalanmış üçtərəfli Bəyanat bəzi 
beynəlxalq siyasətçilərin təqdim etməyə çalışdığı 
kimi, təkcə atəşkəs razılaşması deyil. Bu sənədə ba-
xan hər kəs görəcək ki, o, təkcə atəşkəslə bağlı deyil, 
bir çox başqa məsələlərlə bağlıdır. Biz postmünaqişə 
vəziyyəti barədə düşünməliyik.

İlham ƏLİYEV  
Azərbaycan Respublikasinin Prezidenti

Azərbaycan Prezidenti İlham Əliyevin 
tapşırığına əsasən ölkəmizdəki diplomatik 
korpusun və beynəlxalq təşkilatların 

nümayəndələrinin Şuşaya növbəti səfəri baş tutub 
və səfər iyulun 10-da başa çatıb. Bu dəfəki səfərdə 
50-dək ölkənin, o cümlədən, Türkiyə, Pakistan, 
İtaliya, Avstriya, İsveç, Polşa, İsrail, Çin, Yaponiya, 
Malayziya, Cənubi Koreya, Belarus, Ukrayna, 
Braziliya, Meksika, Səudiyyə Ərəbistanı, Qətər, 
Əlcəzair və digər ölkələrin səfirləri, həmçinin  BMT-nin  
Qaçqınlar üzrə Ali Komissarlığının, Ümumdünya 
Səhiyyə Təşkilatının nümayəndələri iştirak ediblər.

Dünya diplomatları yenidən Qarabağda

Əlisa müəllim sözlərinə davam 
edərək dedi:

– Bildiyiniz kimi, Füzuli 
rayonunda işğaldan əvvəl də 
respublika əhəmiyyətli hava 
limanı fəaliyyət göstərirdi. Lakin 
ermənilər işğal etdikləri bütün 
ərazilərdə olduğu kimi, burada da 
mövcud infrastrukturu tamamilə 
məhv etmişdilər. Prezident İlham 
Əliyevin təşəbbüsü ilə Füzulidə 
əvvəllər mövcud olan respublika 
əhəmiyyətli hava limanının əvəzinə 
müasir standartlara cavab verən 
beynəlxalq əhəmiyyətli yeni hava 
limanı inşa edilir. Bu hava limanının 
layihə planı çox qısa zaman ərzində 
yüksək peşəkarlıqla hazırlanmışdır. 
Hava limanının tikinti işləri sürətlə 
davam etdirilir. Qeyd edilib ki, qısa 
zamanda burada tikinti işləri başa 
çatdırılacaq, cari ilin sentyabr ayında 
hava limanı təyyarələri qəbul etməyə 
tam hazır olacaq. Daha sonra 
minaların ərazidə törətdiyi çətinliklər, 
minatəmizləmə işlərinin davam 
etdirildiyi barədə xarici qonaqlara 
ətraflı məlumat verilib.

Füzulidəki vəziyyətlə tanışlıqdan 
sonra səfər turu Şuşa şəhərində 
davam etdirilib. Azərbaycan 
Prezidentinin Şuşa rayonundakı 

xüsusi nümayəndəsi Aydın Kərimov 
diplomatlara şəhərdə aparılan 
quruculuq işləri ilə bağlı geniş 
məlumat verib. Əvvəlcə Şuşa 
şəhərinin tarixi əhəmiyyətindən 
bəhs edən A.Kərimov daha 
sonra tikinti işləri davam etdirilən 
mehmanxana kompleksindən 
danışıb. Bildirib ki, yaxın günlərdə 
kompleks tam hazır olacaq. 
Diplomatlar daha sonra xan qızı 
Natəvan bulağı ilə tanış olublar. 

Bildiyiniz kimi, bölgədə təkcə 
tikinti-bərpa işləri deyil, o cümlədən 
təmizlik  və abadlıq işləri də aparılır. 
Artıq Şuşadakı bir çox abidəyə 
baxış keçirilib və bərpa layihələri 
hazırlanıb. Hazırda bu layihələrin bir 
çoxu üzrə işlər start götürüb. 

Füzuli və Şuşa rayonlarında 
səfərdə olan diplomatik korpus 
nümayəndələri ümumikdə bölgədə 
davam edən bərpa-quruculuq 
işləri ilə tanış olublar. İtaliyanın 
ölkəmizdəki səfiri cənab Taffuri 
italyan şirkətlərinin bu ərazilərdə 
davam edən bərpa işlərində 
Azərbaycana dəstək göstərməyə 
hazır olduqlarını bildirib. Səfir deyib 
ki, artıq ölkələrimiz arasında bu 
işlərlə bağlı bir sıra müqavilələr 
imzalanıb. Önəmli olan tezliklə 

insanların bu torpaqlara qayıtması 
və yaşayışın təmin edilməsidir. 

Daha sonra diplomatlar Şuşadakı 
çörək zavodunu ziyarət ediblər. 
Düşünürəm ki, qardaş Türkiyənin 
yeni təyin olunmuş səfiri cənab 
Cahit Bağcının çörək zavodundakı 
açıqlamaları onu dinləyən hər kəsin 
ürəyincə oldu. Cahit bəy zavodda 
bişirilən çörəyin dadına baxdıqdan 
sonra bildirdi ki, türk toplumlarında 
“çörək kəsmək” sözü var. Bizim bu 
gün kəsdiyimiz çörəkdə Qarabağın 
havasının, suyunun, torpağının ətri 
duyulur.

Diplomatik korpusun 
nümayəndələri sonra Saatlı, 
Aşağı Gövhər ağa, Yuxarı 
Gövhər ağa məscidlərini ziyarət 
etdilər. Onlara məlumat verildi 
ki, ermənilər məscidlərdə donuz, 
inək saxlayıblar. Bu da terrorçu 
dövlətin növbəti insanlıq cinayətidir. 
Sonda bəzi müsəlman ölkələrinin 
Azərbaycandakı diplomatları Yuxarı 
Gövhər ağa məscidində namaz 
qıldılar.

Söhbəti qələmə aldı:  
İmran ƏLİYEV,  

“Xalq qəzeti” 

Fərmanla “Dağlıq Qarabağ” ifadəsi 
rəsmən aradan götürülüb, yeni bölgü ilə 
təsdiqlənən 14 iqtisadi rayondan biri də 
Qarabağ iqtisadi rayonudur. Bu ad hansısa 
bir təyini söz birləşməsi kimi deyil, məhz 
xüsusi isim kimi ifadə edilib. Azərbaycan 
özünün nankor qonşularına da, digər 
dövlətlərə də diplomatik bir qətiyyətlə 
göstərir ki, birmənalı olaraq, bu, bizim 
şəriksiz ərazimizdir. 

Əsas prioritetimiz ərazi bütövlüyümüz-
dür, torpaqlarımızın bölünməzliyidir. Eyni 
zamanda bu istiqamətdə atdığımız refor-
mist addımlar Azərbaycan iqtisadiyyatının 
daha məqsədyönlü inkişafına yönəlib. 

Ermənistanın verdiyi yersiz bəyanatlarla 
isə nə Şuşa onlara veriləcək,  nə də Hadrut 
geri qaytarılacaq. Bunu yalnız yuxuda görə 
bilərlər. Biz həm ayyarımlıq Zəfər yürüşü 
ilə, həm də sonrakı qətiyyətli addımlarımız-
la ermənilərə sübut etdik ki, bizim heç kəsə 
torpaq payı vermək fikrimiz yoxdur. Əgər 
Qarabağ erməniləri dinc yaşamaq, nor-
mal dolanacağa sahib olmaq istəyirlərsə, 
reallıqları qəbul etməli, Azərbaycan qanun-
larına tabe olmalıdırlar. Yerevan erməniləri 
isə Zəngəzurda sərhədlərin delimitasiya 
və demarkasiyasından qıcıqlanmamalı, 
bilməlidirlər ki, biz yalnız özümüzə məxsus 
olan torpaqlara iddialıyıq. Haqq və ədalətin 

bərpa olunmasını 30 il gözləmişik, daha 
güzəştə getmək fikrimiz yoxdur. 

Fərmanda olan digər əsas məqam 
Şərqi Zəngəzur iqtisadi rayonunun yara-
dılmasıdır.  Bunun həm iqtisadi, həm də 
tarixi-siyasi əhəmiyyəti var. Çünki Zəngəzur 
ta qədimdən Azərbaycanın ayrılmaz tərkib 
hissəsi olub. Onlar İrəvanda Zəngəzur 
dəhlizinin açılmasına bir sıra əngəlləri ona 
görə törədirlər ki, biz beləliklə Zəngəzura 
da sahiblənə bilərik. Ancaq hələlik belə 
bir iddiamız yoxdur. Sadəcə 10 noyabr 
tarixli üçtərəfli müqaviləyə əsaslanaraq, 
həmin ərazidən nəqliyyat dəhlizinin açıl-
masını tələb edirik. Onların razılaşmaqdan 
başqa bir çıxış yolu yoxdur. Biz Vətən 
müharibəsində qələbə qazanmışıq, onları 
məğlub etmişik. Qalib tərəf isə özünün 

haqlı tələblərinin yerinə yetirilməsini və 
ədalətin tam bərpa olunmasını təkid edir. 
Təbii ki, Zəngəzur dəhlizi açılmalıdır. Şərqi 
Zəngəzur iqtisadi rayonunun yaradılması 
ermənilər üçün bir mesajdır. Biz heç zaman 
tutduğumuz mövqedən çəkilməyəcək, 
Zəngəzuru da inkişaf etdirəcəyik. Əgər 
ermənilər bundan müəyyən fayda qazan-
maq istəyirlərsə, yersiz problem yarat-
maqdan çəkinməli, Zəngəzur dəhlizinin 
açılmasına əngəl törətməməlidir. Həm 
də unutmasınlar ki, biz də Laçın dəhlizi 
vasitəsilə onların gediş-gəlişinə şərait yarat-
mışıq. Qərbi Zəngəzur məsələsinə gəlincə 
isə, düşünmək olar ki, hazırkı geosiyasi 
vəziyyətdə atdığımız addımlar əzəli-tarixi 
torpaqlarımızla bağlı prinsipial mövqeyimi-
zin bünövrəsini təşkil edir.

Ümumilikdə Prezident İlham Əliyevin 
respublikamızda iqtisadi rayonların yeni 
bölgüsü haqqında imzaladığı Fərman 
Azərbaycanın tərəqqi üfüqlərinin 
genişləndirilməsi baxımından xüsusi önəmə 
malikdir.

Seyfəddin ƏLİYEV,  
YAP Masallı Rayon Təşkilatının sədri, 

politoloq

Müharibə başa çatandan sonra işğaldan azad edilmiş ərazilərdə 
bərpa-quruculuq işləri ilə yanaşı, Azərbaycanın öhdəliyinə düşən ən 
vacib məsələlərdən biri də burada Ermənistanın törətdiyi vəhşiliyi 
dünya ictimaiyyətinə çatdırmaqdır. Postmüharibə dövrünün ilk 
günlərindən bu istiqamətdə xeyli iş görülüb. Bu mənada Prezident 
İlham Əliyevin göstərişi ilə ölkəmizdə fəaliyyət göstərən diplomatik 
korpusun, eləcə də BMT-nin və Ümumdünya Səhiyyə Təşkilatının 
nümayəndələri üçün iyulun 9-da növbəti Qarabağ səfəri təşkil edi-
lib. Xüsusi vurğulamaq istərdim ki, səfər qısa zamanda inşa edilən 
Zəfər yolu ilə həyata keçirilib. Diplomatlar əvvəlcə Füzuli Beynəlxalq 
Hava Limanının  və “Füzuli” yarımstansiyasının tikintisi ilə tanış 
olublar. Bu fikirləri bizimlə söhbətində Memarlıq və İnşaat Universi-
tetinin professoru, fəlsəfə elmləri doktoru Əlisa ƏHMƏDOV bildirdi. 

Prezident İlham Əliyevin “Azərbaycan 
Respublikasında iqtisadi rayonların yeni 
bölgüsü haqqında” imzaladığı Fərman 
bütövləşən ölkəmizdə sosial-iqtisadi inkişafın 
sürətləndirilməsi istiqamətində atılan 
növbəti addımdır. Bu sənədin geopolitik 
önəmi də böyükdür. Fərmanla ermənilərə 
və onların dəyirmanına su tökən bir çox 
qüvvələrə rəsmi şəkildə cavab verildi ki, 
daha nə Qarabağ münaqişəsi var, nə də DQ 
statusunun müəyyənləşməsi. Xankəndi də, 
Xocalı da, Xocavənd də Azərbaycanın əzəli torpağıdır və bu, yeni iqtisadi 
bölgüdə qanunauyğun şəkildə öz əksini tapıb.   

Azərbaycanın tərəqqi 
üfüqləri genişlənir


